
بسم الله الرحمن الرحيم
الحمد لله رب العالمين والصلاة و السلام على خير خلقه محمد وعلى آله وصحبه أجمعين وبعد:
Ассалому алайкум вараҳматуллоҳ вабарокотуҳу! ҳурматли мўъмин биродарлар! бу "шамоили муҳаммадия"дан йигирма тўртинчи дарсимиз бўлиб, бунда Пайғамбар саллаллоҳу алайҳи васалламнинг рўза тутишлари ҳақида келган бобнинг ҳадислари билан танишамиз.

( 43 ) باب ما جاء في صوم رسول الله [ وفيه ( 16 ) حديثا ]
Росулуллоҳ саллаллоҳу алайҳи васалламнинг рўзаларини баён этувчи боб, бу бобда ўн олтита ҳадис ривоят қилинади. Албатта сўз у зотнинг нафл рўзалари хусусида бўлади. 

 298 - حدثنا قتيبة بن سعيد ثنا حماد بن زيد عن أيوب عن عبد الله بن شقيق قال سألت عائشة رضي الله تعالى عنها عن صيام رسول الله قالت كان يصوم حتى نقول قد صام ويفطر حتى نقول قد أفطر قالت وما صام رسول الله شهرا كاملا منذ قدم المدينة إلا رمضان 
Абдуллоҳ ибн Шақиқдан ривоят қилинади айтадиларки:Оиша розияллоҳу анҳодан Росулуллоҳ саллаллоҳу алайҳи васалламнинг рўзалари –яъни нафл рўзалари -ҳақида сўрадим. У зот айтдиларки: Росулуллоҳ саллаллоҳу алайҳи васаллам рўзани шундай кўп тутардиларки, ҳатто биз у киши шу ойни комил рўза билан ўтказсалар керак -деб ўйлар эдик. Ва рўзани тутмай ҳам юрардилар, ҳатто биз, у зот шу ойда рўза тутмасалар керак -деб ўйлар эдик. Мадинага келганларидан бери рамазон ойидан бошқа бирор ойни тўлиқ рўза билан ўтказмаганлар.

Изоҳ: Мулла Али қори айтадиларки: "Бу ҳадисда мадинага келганларидан бери деб қайд қилишларига сабаб, шариат аҳкомлари мадинага ҳижрат қилиб келингандан кейин нозил бўла бошлаган эди".
299 - حدثنا علي بن حجر ثنا إسماعيل بن جعفر عن حميد عن انس بن مالك انه سئل عن صوم النبي فقال كان يصوم من الشهر حتى نرى إنه لا يريد أن يفطر منه  ويفطر منه حتى نرى أن لا يريد أن يصوم منه شيئا وكنت لا تشاء أن تراه من الليل مصليا إلا رأيته مصليا ولا نائما إلا رأيته نائما
Анас ибн Моликдан ривоят қилинишича, у зотдан Пайғамбар саллаллоҳу алайҳи васалламнинг рўза тутишлари ҳақида сўрашган экан. Шунда у зот айтган эканларки: Пайғамбар саллаллоҳу алайҳи васаллам, гоҳо шундай рўза тутар эдиларки, биз, у зот бу ой тўлиқ рўза тутсалар керак -деб ўйлардик. Гоҳида рўза тутмай юрардиларки, ҳатто биз, бу ойда бирор кун ҳам тутмасалар керак -деб ўйлардик. Кечаси қиёмуллайл ўқиётганликларини кўришни истаган киши, албатта у кишини шу ҳолатда топар эди. Ухлаётганликларини кўришни ҳоҳлаган киши ҳам, албатта у зотни, шу ҳолда кўрарди.

Изоҳ:  Бу ҳадиснинг шарҳида уламолардан ҳанафий исмлик аллома айтадиларки: "Яъни у зотни кечаси ибодат қилинадиган вақтда текширган киши, албатта ибодат қилаётган ҳолда кўрарди, уйқу вақтида у зотнинг олдиларига борган киши ҳам , у зотни шу ҳолатда, яъни уйқу ҳолатларида топарди. Бу нарса у зотнинг ибодатларда ғулув кетмай, қосирлик ҳам қилмай, ўртача йўл тутганликларига ёрқин далилдир".

Пайғамбар алайҳиссалом айрим кечаларни гоҳо ибодат билан, гоҳо уйқу билан ўтказган бўлсаларда, лекин доимий одатлари бўйича кечани тўлиқ ибодат билан ўтказмас эдилар ва тўлиқ уйқу билан ҳам ўтказмас эдилар, балки кечадан бир қисмни ибодат билан ўтказиб, яна бир қисмни уйқу билан ўтказар эдилар. Чунки у зот умматларини ўйлаб, уларга машаққатли ва оғир йўлни раво кўрмас эдилар.
300 - حدثنا محمود بن غيلان ثنا أبو داود ثنا شعبة عن أبي بشر قال سمعت سعيد بن جبير عن ابن عباس قال كان النبي يصوم حتى نقول ما يريد أن يفطر منه ويفطر حتى نقول ما يريد أن يصوم منه وما صام شهرا كاملا منذ قدم المدينة إلا رمضان

Ибн Аббос розияллоҳу анҳудан ривоят қилинади айтдиларки: Пайғамбар саллаллоҳу алайҳи васаллам гоҳо рўза тутишга киришиб кетардиларки, ҳатто биз у зот бу ойнинг ҳаммасини рўза билан ўтказсалар керак -деб ўйлардик . Гоҳо рўза тутмай юрар эдилар, биз у зот бу ойдан бирор кун ҳам рўза тутмасалар керак -дер эдик. Мадинага келганларидан бери рамазон ойидан бошқа бирор ойни, комил рўза билан ўтказмаган эдилар.

301 - حدثنا محمد بن بشار ثنا عبد الرحمن بن مهدي عن سفيان عن منصور عن سالم بن أبي الجعد عن أبي سلمة عن أم سلمة قالت ما رأيت النبي يصوم شهرين متتابعين الا شعبان ورمضان 
قال أبو عيسى هذاإسناد صحيح وهكذا قال عن أبي سلمة عن أم سلمة وروى هذا الحديث غير واحد عن أبي سلمة عن عائشة رضي الله تعالى عنها عن النبي ويحتمل أن يكون أبو سلمة بن عبد الرحمن قد روى هذا الحديث عن عائشة وأم سلمة جميعا عن النبي

Умму Салама розияллоҳу анҳодан ривоят қилинади айтадиларки: Пайғамбар алайҳиссаломни икки ой пайдар-пай рўза тутганликларини кўрмаганман, магар шаъбон ва рамазон ойинигина анашундай тутган эдилар. Абу Исо Термизий айтадиларки: Бу исноди саҳиҳ ҳадисдир. Худди шундай Абу Саламадан у Умму Саламадан деб ривоят қилган. Яна бу ҳадисни кўпчилик Абу Саламадан у Умму Саламадан -деб ривоят қилганлар. Абу Салама ибн Абдурраҳмон, Оиша ва Умму Салама розияллоҳу анҳумолардан, улар эса, Пайғамбар салаллоҳу алайҳи васалламдан, ривоят қилган бўлишлари ҳам мумкин.

Изоҳ: Мулла Али қори айтадиларки: Муҳтарам ўқувчи сиз Пайғамбар алайҳиссалом шаъбон ойини ҳам рамазон ойига ўхшаб тўлиқ рўза билан ўтказган эканлар-ку! Бу ҳадис шу нарсага далолат қилмайди-ми? Ва бу ҳадиснинг мазмуни аввалги ҳадисларнинг мазмунига зид бўлиб қолмади-ми ? дейишингиз мумкин. Савол ўринли, бунга жавобим:  Бундан мақсад шаъбоннинг кўпини тутишларидир. Чунки имом Муслимнинг ривоятларида шундай келади: Пайғамбар алайҳиссалом шаъбон ойини ҳаммасини рўза билан ўтказар эдилар, у ойни рўза билан ўтказиб фақатгина озгинасини қолдирар эдилар. Имом Нававий бу ҳадисдаги икки жумлага шарҳ қилиб, аввалги сўзга иккинчиси баён ва тафсир қилгувчи бўлади -деганлар. Яна бундан ташқари ҳаммасини -деган сўзларидан мақсад кўпроғидир. Имом Термизий ибн Муборакдан нақл қилишларича араб тилида агар ойнинг кўпини тутса, ҳаммасини тутди -дейиш мумкин деган эканлар. Имом Термизий айтадиларки: Ибн Муборак бу гаплари билан икки ҳадиснинг ўртасини жам қилган бўлдилар ва  ўртадаги зиддиятлик ҳам кетди.
302 - حدثنا هناد ثنا عبدة عن محمد بن عمرو ثنا أبو سلمة عن عائشة قالت لم أر رسول الله يصوم في شهر أكثر من صيامه لله في شعبان كان يصوم شعبان إلا قليلا بل كان يصومه كله
Оиша онамиздан ривоят қилинади айтадиларки: Мен Пайғамбар саллаллоҳу алайҳи васалламни бирор ойда, шаъбон ойидан кўра кўпроқ рўза тутганликларини кўрмадим. У зот шаъбон ойини кўпини рўза билан ўтказар эдилар, балки бу ойнинг ҳаммасини рўза билан ўтказар эдилар.-десак ҳам бўлаверади.
Изоҳ:  Баъзи уламолар айтадиларки: Пайғамбар алайҳиссаломнинг шаъбон ойида рўзани кўп тутишларидан бўлган ҳикматлардан бири шу ойдан кейин келадиган муборак рамазон ойининг рўзасини тутишга чиниқиб туришдир. Бироқ Пайғамбар алайҳиссалом Оллоҳ таолога доимий қулчиликда, унинг амр-наҳийларига ҳар вақт таёр зот эдилар. Дастлаб зикр қилиб ўтганимиздек у зот кечалари оёқлари шишиб кетгунга қадар намоз ўқиб Оллоҳ таолога шукрлар қиладиган, нафл рўзаларни бениҳоят кўп тутадиган зот эдилар. Шаъбон ойида рамазон ойининг рўзасини тутиш учун таёргарлик кўришларига не ҳожат? -деган савол туғилади кишида. Лекин у зот умматларига ибодатнинг маъно ва мазмунларини амалий равишда кўрсатиб бериб, уларни манабундай улкан ибодатларга киришишларидан аввал шу ибодатлар учун таёрлаб борар эдилар. Тоинки умматлари у зотдан ўрнак олиб, бу ибодатларни гўзал ҳолатларда адо этсинлар. 
303 - حدثنا القاسم بن دينار الكوفي ثنا عبيد الله بن موسى وطلق بن غنام عن شيبان عن عاصم عن زر بن حبيش عن عبد الله قال كان رسول الله يصوم من غرة كل شهر ثلاثة أيام وقلما كان يفطر يوم الجمعة 
Абдуллоҳ  розияллоҳу анҳу айтадиларки: Росулуллоҳ саллаллоҳу алайҳи васаллам ҳар ойнинг аввалидан уч кун рўза тутар эдилар ва камдан-кам ҳолатларда жума куни рўза тутмасдилар.

Изоҳ: Мулла Али қори айтадиларки: "Шу ҳадисдан келиб чиқиб имом Абу Ҳанифа ва имом Молик раҳимаҳуллоҳлар жума кунини ёлғиз – ундан кейинги ёки аввалги кунга қўшмасдан- рўзасини тутиш яхши амаллардан -дедилар. Имом Молик эса мувоттоларида: "Мен аҳл-илмларнинг пешволаридан бирон кишини, бу кунда рўза тутишдан қайтарганликларини эшитмадим. Бу кунда рўза тутиш яхши амалдир. Аксинча баъзи уламоларни шу куни рўза тутганликларини кўрганман. Назаримда шу куни атайлаб рўза тутишар эдилар"." 
304 - حدثنا محمود بن غيلان ثنا أبو داود أنا شعبة عن يزيد الرشك قال سمعت معاذة قالت قلت لعائشة أكان النبي يصوم ثلاثة أيام من كل شهر قالت نعم قلت من أيه كان يصوم قالت كان لا يبالي من أيه صام 
 قال أبو عيسى يزيد الرشك هو يزيد الضبعي البصري وهو ثقة روى عنه شعبة وعبد الوارث بن سعيد وحماد بن زيد وإسماعيل بن إبراهيم وغير واحد من الأئمة وهو يزيد القاسم ويقال القسام والرشك بلغة أهل البصرة هو القسام 

Язид ибн ал-Ришкдан ривоят қилинади айтадиларки: Муозадан эшитдим. У Оиша онамиздан Пайғамбар алайҳиссалом ҳар ойдан уч кун рўза тутиб қўярмидилар?- деб сўраган экан. Шунда Оиша розияллоҳу анҳо ҳа! –деб жавоб қиладилар. Қайси кунларни тутар эдилар -дейди. Оиша онамиз қайси кунлар бўлишини эътибори йўқ! эди -дейдилар.
Термизий айтадиларки: Язид ал-Ришк, у Язид ал- зубаиий ал-басрий бўлиб, у муҳаддисларда сиқа ҳисобланади –яъни у ишончли бўлиб, ривоят қилган ҳадиси қабул қилинади- бу ровийдан Шўъба,абдулворис ибн Саъд, Ҳаммод ибн Зайд, Исмоил ибн Иброҳим ва булардан бошқа яна бир қанча муҳаддислар ҳадис ривоят қилганлар. Язид ал-Қосим эса, ал-Қассомдир. Ришкнинг маъноси басраликларнинг шевасида қассом демакдир.

Изоҳ: Мулла Али қори айтадиларки: " Рўза тутиш бу ҳадисда ойнинг аввалида-ми, ўртасида-ми ёки охиридами? бунинг фарқи йўқлиги хабар қилинмоқда, уламолар айтадиларки: Росулуллоҳ саллаллоҳу алайҳи васаллам ойдан муайян уч кунни белгилаб олмаганликларининг сабаби, эҳтимол бу муайян кунларни одамлар вожиб -деб тушуниб қолмасликлари учун бўлса керак. Чунки ойнинг қайси кунларидан уч кун тутилса, суннат бажарилган бўлади. Лекин афзали аййом-улбийз кунлари яъни ўн учунчи, ўн тўртинчи ва ўн бешинчи кунлари рўза тутмакдир. Чунки бу кунларда рўза тутишни кўпчилик саҳобалар ва тобиинлар афзал -дейдилар. Имом Насоий ривоят қилишларича ибн Аббос розияллоҳу анҳумо аййом-улбийз кунларини сафарда ҳам, ҳазарда ҳам, рўза тутиб ўтказар эканлар. Қози Иёз айтадиларки: "Уламолар бу уч кунни таъйинлашда ихтилоф қилишиб, бир гуруҳ саҳоба ва тобиинлар бу кунлар аййом- албийз кунларидир- дейдилар. Жумладан  Умар ибн Хаттоб, ибн Масъуд ва Абу Зар розияллоҳу анҳумлар ҳам шу сўзни маъқуллайдилар. Нахаиий ва бошқа бир гуруҳ уламолар ойнинг аввалидан тутган афзал –дейдилар. Уламолардан Ҳасан ал-Басрий бу сўзни қўллайдилар"."
 305 - حدثنا أبو حفص عمرو بن علي ثنا عبد الله بن داود عن ثور بن يزيد عن خالد بن معدان عن ربيعة الجرشي عن عائشة قالت كان النبي يتحرى صوم الاثنين والخميس
Оиша онамиздан ривоят қилинади айтадиларки: Пайғамбар саллаллоҳу алайҳи васаллам душанба ва пайшанба кунларда рўза тутишни ёқтирар эдилар.

Изоҳ: Шу кунларда рўза тутишни ёқтиришларининг сабаби келгуси ҳадисларда баён қилинади.
 306 - حدثنا أبو مصعب المديني عن مالك بن أنس عن أبي النضر عن أبي سلمة بن عبدالرحمن عن عائشة قالت ما كان رسول الله يصوم في شهر أكثر من صيامه في شعبان

Оиша онамиз розияллоҳу анҳодан ривоят қилинади, айтадиларки: Росулуллоҳ саллаллоҳу алайҳи васаллам шаъбон ойида рўза тутганларидек бошқа бирор ойда кўп рўза тутмаган эдилар.
307 - حدثنا محمد بن يحيى ثنا أبو عاصم عن محمد بن رفاعة عن سهيل بن أبي صالح عن أبيه عن أبي هريرة أن النبي قال تعرض الأعمال يوم الإثمين والخميس فأحب أن يعرض عملي وأنا صائم

Абу Ҳурайра розияллоҳу анҳудан ривоят қилинади айтадиларки: Пайғамбар саллаллоҳу алайҳи васаллам айтдиларки: Амаллар душанба ва пайшанба кунлари рўпара – яъни Оллоҳ таолога -қилинади. Шунинг учун мен, амалим рўпара қилинган вақт, рўзада бўлмоқни ҳоҳлайман.
308 - حدثنا محمود بن غيلان ثنا أبو أحمد ومعاوية بن هشام قالا ثنا سفيان عن منصور عن خيثمة عن عائشة قالت كان رسول الله يصوم من الشهر السبت والأحد والإثمين ومن الشهر الآخر الثلاثاء والأربعاء والخميس
Оиша розияллоҳу анҳодан ривоят қилинади, айтадиларки: Росулуллоҳ саллаллоҳу алайҳи васаллам, баъзи ойларнинг шанба, якшанба ва душанба кунларида рўза тутар эдилар. Гоҳида баъзи ойларнинг сешанба, чоршанба ва пайшанба кунларида ҳам рўза тутар эдилар.
309 - حدثنا هارون بن إسحاق الهمداني نا عبدة بن سليمان عن هشام بن عروة عن أبيه عن عائشة قالت 
كان عاشوراء يوما تصومه قريش في الجاهلية وكان رسول الله يصومه فلما قدم المدينة صامه وأمر بصيامه فلما افترض رمضان كان رمضان هو الفريضة وترك عاشوراء فمن شاء صامه ومن شاء تركه
Оиша розияллоҳу анҳодан ривоят қилинади, айтадиларки:  "Ошуро" куни Қурайш одати бўйича рўза тутадиган кун бўлган эди. Росулуллоҳ саллаллоҳу алайҳи васаллам ҳам, у кунда рўза тутар эдилар. Мадинага ҳижрат қилиб келганларидан кейин ҳам, у куннинг рўзасини тутиб, бошқаларни ҳам рўза тутишга чорладилар. Рамазон фарз бўлгач, рамазон ойида рўза тутиш фарз бўлди. Ошура эса тарк қилинди. Кимда ким ҳоҳласа ошуро кунида ҳам рўза тутар эди, ҳоҳласа тутмас эди.
 310 - حدثنا محمد بن بشار ثنا عبد الرحمن بن مهدي ثنا سفيان عن منصور عن إبراهيم عن علقمة قال سألت عائشة رضي الله عنها أكان رسول الله يخص من الأيام شيئا قالت كان عمله ديمة وأيكم يطيق ما كان رسول الله يطيق
Алқаъмадан ривоят қилинади, у зот Оиша онамиздан Росулуллоҳ саллаллоҳу алайҳи васаллам ҳафтанинг бирор кунини, бирор ибодат билан хослармидилар? –деб сўраган эканлар. Шунда Оиша розияллоҳу анҳо шундай -деган эканлар: Пайғамбар алайҳиссаломнинг амаллари давомли бўлар эди. Сизларнинг қайси бирингиз у зот қилган ишга тоқат қила олар эди?. 
 311 - حدثنا هارون بن إسحاق أنا عبدة عن هشام بن عروة عن أبيه عن عائشة قالت دخل علي رسول الله وعندي امرأة فقال من هذه قلت فلانة لا تنام الليل فقال رسول الله عليكم من الأعمال ما تطيقون فوالله لايمل الله حتى تملوا وكان أحب ذلك إلى رسول الله الذي يدوم عليه صاحبه
Оиша розияллоҳу анҳодан ривоят қилинади айтадиларки:  Бир куни мени ҳузуримга Росулуллоҳ саллаллоҳу алайҳи васаллам кириб келдилар. Олдимда бир аёл бор эди. У зот бу ким? - дедилар. Мен бу фалончи, кечаси ухламасдан ибодат қиладиган аёл -дедим. Шунда Росулуллоҳ саллаллоҳу алайҳи васаллам тоқатларинга яраша амал қилинглар, Оллоҳга қасамки, Оллоҳ малол олмайди, лекин сизлар малолланиб қоласизлар –дедилар.  Кейин Оиша онамиз айтдиларки: Росулуллоҳ саллаллоҳу алайҳи васалламга амалларнинг энг суюклиги, киши доимий қиладиган амал эди.

Изоҳ: Уламолар айтадиларки: малолланиш салбий сифатлардан бўлиб, у сифатни Оллоҳ таолога нисбатини бериш жоиз эмас, аммо бу ҳадисдаги малол мажозий бўлиб, маъноси шуки, агар кимда ким, ўзини машаққатга  солиб, оғир амаллар қилиб, кейин бу амаллардан тўхтаб қолса, Оллоҳ таоло унга ажр беришдан тўхтайди, лекин давомий қилиб келса, унга Оллоҳ таолонинг ажр-мукофоти узлуксиз берилиб туради ва у савоблар тугалмас ва битмасдир.
 312 - حدثنا أبو هشام محمد بن يزيد الرفاعي ثنا ابن فضيل عن الأعمش عن أبي صالح قال  سألت عائشة وأم سلمة أي العمل كان أحب إلى رسول الله قالتا ما ديم عليه وإن قل 
Абу Солиҳдан ривоят қилинади, у зот айтадиларки: Оиша ва Умму Салама розияллоҳу анҳумолардан Росулуллоҳ саллаллоҳу алайҳи васалламга амалларнинг энг яхшиси қайси амал эди? - деб сўрадим. Шунда улар давомий қилинган амалдир, гарчи у амал оз бўлса ҳам –дедилар.

Изоҳ: Албатта ҳар қандай амалларнинг давомий бўлиши мушкул ишдир. Аммо кимда ким давомий қилишга одатланса, жуда катта ютуқларни қўлга киритади.
 313 - حدثنا محمد بن إسماعيل ثنا عبد الله بن صالح ثني معاوية بن صالح عن عمرو بن قيس أنه سمع عاصم بن حميد قال سمعت عوف بن مالك يقول كنت مع رسول الله ليلة فاستاك ثم توضأ ثم قام يصلي فقمت معه فبدأ فاستفتح البقرة فلا يمر بآية رحمة إلا وقف فسأل ولا يمر بآية عذاب إلا وقف فتعوذ ثم ركع فمكث راكعا بقدر قيامه ويقول في ركوعه سبحان ذي الجبروت والملكوت والكبرياء والعظمة ثم سجد بقدر ركوعه ويقول في سجوده سبحان ذي الجبروت والملكوت والكبرياء والعظمة ثم قرأ آل عمران ثم سورة سورة يفعل مثل ذلك
Авф ибн Моликдан ривоят қилинади, айтадиларки: Бир кеча Росулуллоҳ саллаллоҳу алайҳи васаллам билан бирга бўлдим. У зот мисвок ишлатдилар, сўнг таҳорат қилиб, намоз ўқий бошладилар.  Мен ҳам олдиларига келиб намозга қўшилдим.  Пайғамбар алайҳиссалом аввало бақара сурасини ўқидилар. Қироатларида раҳмат оятига келсалар, албатта тўхтаб, Оллоҳдан раҳматини тилар эдилар. Азоб оятига келсалар ҳам, тўхтаб ундан Оллоҳдан паноҳ сўрар эдилар. Кейин рукуъ қилдилар. Рукуда қиёмда турганчалик вақт туриб, рукуда:  سبحان ذي الجبروت والملكوت والكبرياء والعظمة  дедилар. Сўнг саждага бордилар. Саждада ҳам рукуъ миқдорича турдилар ва 
 سبحان ذي الجبروت والملكوت والكبرياء والعظمة дедилар. Кейинги ракаатда эса Оли Имрон сурасини ўқидилар. Ундан кейинги ракаатларда ҳам, биттадан сура ўқиб, аввалги тарздагидек намоз ўқидилар.

Изоҳ: Ибн Ҳажар раҳимаҳуллоҳ бу ҳадисдан киши қироат қилганда манашундай азоб оятларига келганда, ёки раҳмат оятларига келганда тўхтаб Оллоҳ таолодан бу  азобдан паноҳ ва раҳматларидан тиланиши керак -дейдилар. Ҳанафий эса бу ҳолат балким исломнинг аввалида бўлган бўлса керак. –дейдилар. Чунки намознинг ўзига хос шарт-шурутлари ва одоблари бор. У шартларни бузиб қўйиб намозга путр етказмаслик керак. Валлоҳу аълам.

Дарсимиз сўнгида Оллоҳ таолодан тавфиқ сўраб қоламиз.
وآخر دعوانا أن الحمد لله رب العالمين.

